
Suġġett: Projbizzjoni fil-livell tal-UE fuq il-moviment ta' annimali selvaġġi taċ-ċirku 

Il-kontrolli tas-saħħa relatati mal-moviment ta' annimali taċ-ċirku għandhom jiġu applikati permezz tar-
Regolament tal-Kummissjoni (KE) Nru 1739/2005 tal-21 ta' Ottubru 2005 li jistipula r-rekwiżiti dwar is-
saħħa tal-annimali għall-moviment tal-annimali taċ-ċirku bejn l-Istati Membri. 

Fl-UE, il-Konvenzjoni dwar il-Kummerċ Internazzjonali fl-Ispeċijiet ta' Fawna u Flora Selvaġġi fil-
Periklu (CITES) hija implimentata permezz ta' sett ta' regolamenti magħrufa bħala r-Regolamenti dwar 
il-Kummerċ ta' Organiżmi Selvaġġi, inkluż ir-Regolament tal-Kunsill (KE) Nru 338/97 tad-
9 ta' Diċembru 1996, li f'xi aspetti jmorru lil hinn mid-dispożizzjonijiet tas-CITES. 

Madankollu, xi studji wrew li mhux faċli jsiru verifiki u kontrolli tas-saħħa fil-kummerċ u l-pussess ta' 
annimali selvaġġi, peress li ċ-ċirki mhux biss il-ħin kollu jiċċaqalqu minn post għall-ieħor, iżda wkoll 
ibiddlu isimhom u l-atti li jippreżentaw. 

Barra minn hekk, l-użu ta' annimali selvaġġi fiċ-ċirki regolarment iwassal għal inċidenti li jinvolvu d-
domaturi tal-annimali, l-impjegati taċ-ċirku u l-membri tal-pubbliku. 

F'dawn l-aħħar snin intwera tħassib dejjem akbar dwar l-etika u s-sikurezza tal-użu ta' annimali 
selvaġġi fiċ-ċirki, u dan wassal għal tibdil fil-leġiżlazzjoni f'għadd ta' Stati Membri, li 18 minnhom diġà 
adottaw projbizzjoni totali jew parzjali fuq l-użu tagħhom. 

Sejra l-Kummissjoni tuża l-poteri l-ġodda li ngħatat mill-Liġi dwar is-Saħħa tal-Annimali biex tintroduċi 
projbizzjoni fuq il-moviment ta' annimali selvaġġi taċ-ċirku fl-Unjoni, sabiex jiġi żgurat li l-esponiment 
għar-riskji għas-saħħa pubblika u s-sigurtà u r-riskju għall-kummerċ illegali ta' organiżmi selvaġġi 
jitnaqqas b'mod uniformi fl-Istati Membri kollha, u se tagħti assistenza fl-infurzar tal-projbizzjonijiet 
nazzjonali li diġà ddaħħlu fis-seħħ fil-parti l-kbira tal-Istati Membri? 

